
Abstrak- Kajian ini dilaksanakan untuk mengenal pasti
hubungan antara kepuasan hidup, penghargaan kendiri,
Fear of Missing Out (FOMO) dan ketagihan media sosial
dalam kalangan pelajar universiti di Malaysia. Kajian
berbentuk kuantitatif ini dijalankan di lima universiti
penyelidikan di Malaysia iaitu Universiti Malaya (UM),
Universiti Putra Malaysia (UPM), Universiti Kebangsaan
Malaysia (UKM), Universiti Sains Malaysia (USM) dan
Universiti Teknologi Malaysia (UTM). Terdapat empat
instrument yang telah digunakan iaitu The Satisfaction with
Life (SWLS), Rosernberg Self-Esteem Scale (RSES), Fear of
Missing Out Scale (FOMOs) dan Social Media Addiction
Scale-Student Form (SMAS-SF). Data kajian dianalisis
menggunakan Program Statistical Package for Social
Packages (SPSS) versi 25 untuk membuat analisa data
statistik deskriptif dan inferensi. Persampelan yang
digunakan dalam penyelidikan ini adalah persampelan
rawak berstrata dan persampelan rawak mudah. Hasil
kajian mendapati hubungan yang signifikan antara kesemua
pemboleh ubah bebas dalam kajian ini dengan ketagihan
media sosial. Dapatan kajian ini boleh dijadikan panduan
kepada pihak-pihak yang berkepentingan dan dicadangkan
agar kajian lanjutan dapat dijalankan supaya isu ketagihan
media sosial ini dapat dikupas dan dibincangkan dengan
lebih menyeluruh.

Kata kunci: ketagihan media sosial, kepuasan hidup,
penghargaan Kendiri, Fear of Missing Out (FOMO), pelajar
universiti.

L. PENDAHULUAN

Arus teknologi yang semakin pesat dan pantas
membolehkan dunia tanpa sempadan diwujudkan.
Kemudahan teknologi maklumat yang tersedia boleh
dinikmati oleh semua lapisan tanpa mengira umur, jantina,
pekerjaan dan sebagainya. Perkembangan teknologi
menyebabkan penggunaan internet menjadi sebahagian
perkara penting dalam kehidupan manusia pada masa kini
(Sevinc & Tas, 2020). Berdasarkan kajian yang dijalankan
oleh Kepios dan We Are Social (2022), pengguna internet
di Malaysia pada Januari tahun 2022 menunjukkan
peningkatan sebanyak 1.3% berbanding pada tahun 2021.
Terdapat seramai 29.55 juta rakyat Malaysia yang
menggunakan internet pada awal Januari 2022.
Kemudahan internet itu sendiri menjadikan pencarian
maklumat dan pelaksanaan aktiviti seharian mereka
seperti komunikasi, hiburan, kerja, kewangan dan
perjumpaan dengan lebih mudah. Bukan hanya itu,
menerusi kajian yang sama didapati bahawa terdapat
seramai 30.25 juta pengguna aktif media sosial dicatatkan
dan angka ini meningkat sebanyak 2.3 juta pengguna
bersamaan 8% berbanding tahun 202 1. Penggunaan media

sosial merupakan aktiviti kedua tertinggi dalam kalangan
pengguna internet di Malaysia pada awal Januari tahun
2022 iaitu sebanyak 93.3%.

Antara aplikasi media sosial yang sering
digunakan oleh rakyat Malaysia ialah Facebook, Youtube,
Instagram dan Tiktok (Kepios & We Are Social, 2022).
Kini, kebanyakan pengguna dengan mudah dapat
mengakses media sosial menerusi telefon pintar atau
tablet. Tidak dinafikan, media sosial menjadi platform
untuk terus berhubung dengan keluarga, rakan-rakan atau
orang yang tersayang dengan lebih mudah. Namun begitu,
penggunaan media sosial secara kerap memberi kesan
impak yang serius negatif kepada generasi muda baharu
terutamanya dalam kalangan pelajar universiti seperti
kurang kemahiran berkomunikasi, pembaziran masa,
terdedah kepada buli siber dan sebagainya (Jamiah Manap
et al., 2016).

Kajian yang dilakukan oleh Qahtan pada tahun
2020 menunjukkan bahawa penggunaan media sosial
menunjukkan perhubungan dengan psikologi manusia.
Sesetengah daripada mereka menunjukkan bahawa
individu yang menggunakan media sosial adalah lebih
cenderung menjadi bahagia. Hal ini seterusnya
mendorong kepada penggunaan media sosial bagi
memenuhi kepuasan hidup bagi seseorang individu.
Bukan hanya itu, kajian ini juga turut menyatakan bahawa
kepuasan hidup dan penghargaan kendiri turut menjadi
faktor penentu kepada ketagihan internet.

Penggunaan media sosial secara kerap juga
adalah sebagai salah satu cara bagi menangani rasa
tekanan, kebimbangan dan kemurungan (Cargill, 2019).
Hal ini kerana media sosial boleh meningkatkan rasa
kerisauan dan kebimbangan dalam kalangan pengguna
menyebabkan mereka akan sentiasa mengemaskini
aktiviti mereka di media sosial. Perkara ini seterusnya
menjurus kepada konsep Fear of Missing Out (FOMO).
FOMO membawa maksud kebimbangan yang meluas
bahawa orang lain mungkin mengalami pengalaman
bermanfaat ketika seseorang tidak hadir dan dicirikan
bersama keinginan untuk terus berhubung dengan apa
yang orang lain lakukan (Przybylski et al., 2013).

II. PERNYATAAN MASALAH

Menurut Kepios dan We Are Social (2022),
rakyat Malaysia menghabiskan masa secara purata
sebanyak 9 jam 10 minit dalam penggunaan internet serta
meluangkan masa secara purata 3 jam 2 minit di media
sosial. Hal ini menunjukkan bahawa penggunaan internet
dalam kalangan rakyat Malaysia mengalami peningkatan

yang begitu ketara. Kajian yang dijalankan oleh
Muhammad Rusdi et al. (2021) di mana pengkaji
mendapati bahawa pelajar di Institut Pendidikan Guru
(IPG) Malaysia banyak menghabiskan masa mereka
dalam talian sehingga menyebabkan mereka terlepas
daripada melakukan perkara penting.

Satu kajian telah dijalankan pada tahun 2017
yang mengkaji tahap ketagihan media sosial terhadap
kepuasan hidup dalam kalangan 621 pelajar di salah
sebuah universiti di Turki. Hasil kajian mendapati bahawa
semakin banyak masa pelajar yang dihabiskan di media
sosial, maka semakin berkurang mereka berpuas hati
dengan kehidupan mereka dan turut disokong oleh
beberapa kajian yang lain (Adel & Ali, 2021; Sahin,
2017). Hal ini berbeza pula dengan dapatan kajian yang
mengukur tahap kepuasan hidup dengan ketagihan media
sosial pada ketika wabak Covid-19 melanda Malaysia
yang dijalankan pada tahun 2021. Dapatan kajian
mendapati bahawa keadaan pandemik menyebabkan
pelajar universiti menjadikan media sosial sebagai
medium untuk berhubung dengan rakan-rakan, pensyarah,
mencari maklumat dengan lebih mudah dan sebagainya
(Yap Jing Xuan & Muhammad Asyraf, 2021).

Terdapat juga kajian yang mendapati bahawa

penggunaan media sosial ini menyumbang kepada tahap
penghargaan kendiri yang rendah. Hal ini kerana apabila
seseorang individu meluangkan lebih masa di media
sosial, mereka akan membandingkan diri mereka dengan
orang lain secara kerap sekaligus menjadikan mereka
merasa rendah diri dan tidak mempunyai keistimewaan
(Mugaddas et al.,, 2017). Kebanyakan remaja sentiasa
menghabiskan masa dan seringkali mengemaskini aktiviti
di media sosial. Mereka juga sentiasa melihat
perkembangan terkini semata-mata tidak  ingin
ketinggalan dan seterusnya memenuhi kepuasan hati
mereka (Shazli Ezzat, 2021).
Perbezaan yang wujud dari segi dapatan kajian-kajian
yang lepas menyebabkan pengkaji berminat dalam
mengkaji keempat-empat pemboleh ubah yang dinyatakan
iaitu kepuasan hidup, penghargaan kendiri, Fear of
Missing Out (FOMO) dan ketagihan media sosial dalam
kalangan pelajar universiti di Malaysia.

I11. OBJEKTIF KAJIAN

Objektif umum kajian adalah untuk menentukan
hubungan antara kepuasan hidup, penghargaan kendiri,
Fear of Missing Out (FOMO) dan ketagihan media sosial.
Objektif-objektif khusus dalam kajian ini adalah seperti
berikut:

1. Mengenal pasti tahap ketagihan media sosial, tahap
kepuasan hidup, tahap penghargaan kendiri dan tahap Fear
of Missing Out (FOMO) dalam kalangan pelajar
universiti.

2. Mengenalpasti hubungan antara kepuasan hidup dan
ketagihan media sosial dalam kalangan pelajar universiti.
3. Mengenalpasti hubungan antara penghargaan kendiri
dan ketagihan media sosial dalam kalangan pelajar
universiti.

4. Mengenalpasti hubungan antara Fear of Missing Out
(FOMO) dan ketagihan media sosial dalam kalangan
pelajar universiti.

Iv. PERSOALAN KAJIAN

1. Apakah tahap ketagihan media sosial, tahap kepuasan
hidup, tahap penghargaan kendiri dan tahap Fear of
Missing Out (FOMO) dalam kalangan pelajar universiti di
Malaysia?

2. Adakah terdapat hubungan antara kepuasan hidup dan
ketagihan media sosial dalam kalangan pelajar universiti?
3. Adakah terdapat hubungan antara penghargaan kendiri
dan ketagihan media sosial dalam kalangan pelajar
universiti?

4. Adakah terdapat hubungan antara Fear of Missing Out
(FOMO) dan ketagihan media sosial dalam kalangan
pelajar universiti?

V. METODOLOGI KAJIAN

Reka bentuk kajian adalah berbentuk kuantitatif
dan dijalankan secara korelasi. Kajian ini bersesuaian
dengan tujuan korelasi bagi melihat tahap dan hubungan
antara empat pemboleh ubah iaitu kepuasan hidup,
penghargaan kendiri, Fear of Missing Out (FOMO) dan
ketagihan media sosial dalam kalangan pelajar universiti.
Kajian ini menggunakan pendekatan kuantitatif berbentuk
deskriptif dan inferensi bagi menganalisis data.

Kajian ini melibatkan seramai 383 daripada
97,733 responden terdiri daripada pelajar di universiti
penyelidikan di Malaysia. Teknik persampelan yang
digunakan oleh pengkaji dalam kajian ini adalah teknik
persampelan rawak berstrata dan persampelan rawak
mudah. Pengkaji membahagikan populasi kajian
mengikut universiti dan pengkaji menjalankan teknik
persampelan rawak mudah bagi membolehkan setiap
responden mempunyai mempunyai peluang yang sama
rata untuk dipilih.

Borang soal selidik yang diedarkan mempunyai
lima bahagian iaitu bahagian A mengenai maklumat
demografi, bahagian B adalah item-item berkaitan skala
kepuasan hidup, bahagian C merupakan item mengenai
penghargaan kendiri, bahagian D mengenai FOMO dan
bahagian E merupakan item-item berkaitan ketagihan
media sosial.

VI. DAPATAN KAJIAN

Jantina

Jadual 1 menunjukkan taburan kekerapan dan
peratusan responden berdasarkan kepada jantina.
Berdasarkan Jadual 4.1 dibawah, seramai 145 orang
responden terdiri jantina lelaki iaitu sebanyak 37.9%
manakala 238 orang responden terdiri daripada jantina
perempuan iaitu bersamaan 62.1%.

JADUAL 1: TABURAN RESPONDEN MENGIKUT JANTINA

Jantina Frekuensi Peratusan (%)
Lelaki 145 37.9
Perempuan 238 62.1

4.2 Umur

Jadual 2 menunjukkan taburan kekerapan dan
peratusan responden berdasarkan kepada jantina.
Berdasarkan Jadual 4.1 dibawah, seramai 137 orang
responden terdiri pelajar berumur 19 — 21 tahun iaitu

sebanyak 35.7% manakala 201 orang responden terdiri
daripada pelajar berumur 22 — 24 tahun iaitu sebanyak
52.5%. Akhir sekali, seramai 45 orang responden terdiri
daripada pelajar berumur 25 — 28 tahun bersamaan dengan
11.6%.

JADUAL 2: TABURAN RESPONDEN MENGIKUT UMUR

Umur Frekuensi Peratusan (%)
19-21 137 35.7
22-24 201 52.5
25-28 45 11.8

4.3 Tahun Pengajian

Jadual 3 menunjukkan seramai 77 orang (20.1%)
responden terdiri daripada pelajar tahun 1. Seterusnya,
terdapat 94 orang responden terdiri daripada pelajar tahun
2 iaitu sebanyak 24.5%, manakala 101 orang responden
terdiri daripada pelajar tahun 3 iaitu bersamaan dengan
26.4%. Seramai 86 orang responden terdiri daripada
pelajar tahun 4 iaitu bersamaan dengan 22.5% dan seramai
25 orang responden terdiri daripada pelajar tahun 5 iaitu
bersamaan dengan 6.5%.

Jadual 3: Taburan responden mengikut tahun pengajian

Tahun Frekuensi Peratusan (%)

Pengajian

Tahun 1 77 20.1

Tahun 2 94 24.5

Tahun 3 101 26.4

Tahun 4 86 225

Tahun 5 25 6.5
4.4 Universiti

Jadual 4 menunjukkan seramai 73 orang

responden terdiri daripada Universiti Kebangsaan

Malaysia (UKM) iaitu sebanyak 19.1%, 72 orang
responden daripada Universiti Malaya (UM) iaitu
sebanyak 18.8%, 68 orang responden daripada Universiti
Putra Malaysia (UPM) iaitu sebanyak 17.8%, 88 orang
responden daripada Universiti Sains Malaysia (USM)
iaitu sebanyak 23% dan 82 orang responden daripada
Universiti Teknologi Malaysia (UTM) iaitu sebanyak
21.4%.

JADUAL 4: TABURAN RESPONDEN MENGIKUT

UNIVERSITI
Universiti Frekuensi Peratusan (%)

UKM 73 19.1

uM 72 18.8

UPM 68 17.8

UsSM 88 23.0

UTM 82 21.4

4.5 Tahap ketagihan media sosial, kepuasan

hidup, penghargaan kendiri dan Fear of Missing Out
(FOMO) dalam kalangan pelajar

TahapKetagihan Media Sosial

Jadual 5 menunjukkan dapatan kajian mendapati
bahawa kekerapan tertinggi bagi tahap ketagihan media
sosial iaitu 184 menunjukkan tahap ketagihan media
sosial bagi pelajar universiti di Malaysia berada pada
tahap yang tinggi.

JADUAL 5: TAHAP KETAGIHAN MEDIA SOSIAL
Tahap Frekuensi Peratusan (%)
Rendah 8 2.1

Sederhana 67 17.5

Tinggi 184 48.0

Sangat Tinggi 124 32.4
Tahap Kepuasan Hidup

Jadual 6 menunjukkan dapatan kajian mendapati
bahawa kekerapan tertinggi bagi tahap kepuasan hidup
iaitu 217 menunjukkan tahap kepuasan hidup bagi pelajar
universiti di Malaysia berada pada tahap berpuas hati.

JADUAL 6: TAHAP KEPUASAN HIDUP

Tahap Frekuensi Peratus (%)
Sangat tidak 4 1.0
berpuas hati

Tidak berpuas 8 2.1
hati

Sedikit tidak 12 3.1
berpuas hati

Neutral 6 1.6
Sedikit  berpuas 55 144
hati

Berpuas hati 217 56.7
Sangat  berpuas 81 21.1

hati

Tahap Penghargaan Kendiri

Jadual 7 menunjukkan dapatan kajian mendapati
bahawa pelajar universiti di Malaysia berada pada tahap
penghargaan kendiri yang sederhana iaitu dengan
kekerapan sebanyak 209.

JADUAL 7: TAHAP PENGHARGAAN KENDIRI

Tahap Frekuensi Peratusan (%)
Rendah 149 38.9

Sederhana 209 53.6

Tinggi 23 6.0

Tahap Fear of Missing Out (FOMO)

Jadual 8 menunjukkan dapatan kajian mendapati
bahawa kekerapan tertinggi bagi tahap FOMO iaitu 308
menunjukkan bahawa tahap kebimbangan pelajar
universiti di Malaysia berada pada tahap yang tinggi.

JADUAL 8: TAHAP FEAR OF MISSING OUT (FOMO)

Tahap Frekuensi Peratusan (%)

Rendah 75 19.6

Tinggi 308 80.4

4.6 Hubungan antara kepuasan hidup dan

ketagihan media social

Jadual 9 menunjukkan terdapat hubungan positif
yang signifikan di antara kepuasan hidup dengan
ketagihan media sosial dalam kalangan pelajar universiti
di Malaysia, r = 0.539, p < 0.05. Hasil dapatan kajian ini
menunjukkan bahawa pelajar yang mempunyai kepuasan
hidup yang tinggi cenderung memiliki ketagihan media
sosial yang tinggi dan begitu sebaliknya.

JADUAL 9: KORELASI ANTARA KEPUASAN HIDUP DAN
KETAGIHAN MEDIA SOSIAL

Ketagihan media sosial (Pekali Sig.
korelasi =r)

Kepuasan .539%* .000
hidup
4.7 Hubungan antara penghargaan kendiri dan

ketagihan media sosial

Jadual 10 menunjukkan terdapat hubungan negatif yang
signifikan di antara penghargaan kendiri dengan
ketagihan media sosial dalam kalangan pelajar universiti
di Malaysia, r =-0.515, p < 0.05. Hasil dapatan kajian ini
menunjukkan bahawa pelajar yang mempunyai
penghargaan kendiri yang tinggi cenderung memiliki
ketagihan media sosial yang rendah dan begitu sebaliknya.

JADUAL 10: KORELASI ANTARA PENGHARGAAN KENDIRI
DAN KETAGIHAN MEDIA SOSIAL

Ketagihan media sosial (Pekali Sig.

korelasi =r)

-515%* .000

Penghargaan
Kendiri

4.8 Hubungan antara Fear of Missing Out
(FOMO) dan ketagihan media sosial

Jadual 11 menunjukkan terdapat hubungan positif yang
signifikan di antara Fear of Missing Out (FOMO) dengan
ketagihan media sosial dalam kalangan pelajar universiti
di Malaysia, r = 0.633, p < 0.05. Hasil dapatan kajian ini
menunjukkan bahawa pelajar yang memiliki Fear of
Missing Out (FOMO) yang tinggi cenderung memiliki
ketagihan media sosial yang tinggi dan begitu sebaliknya.

JADUAL 11: KORELASI ANTARA PENGHARGAAN KENDIRI
DAN KETAGIHAN MEDIA SOSIAL

Ketagihan media sosial (Pekali Sig.
korelasi =r)

Fear of .633%* .000
Missing Out
(FOMO)

VI PERBINCANGAN

Hasil dapatan kajian mendapati bahawa tahap
kepuasan hidup bagi pelajar universiti di Malaysia berada
pada tahap berpuas hati iaitu seramai 217 orang responden
bersamaan 56.7% daripada jumlah keseluruhan. Menurut
Siti Marziah et al. (2018), kepuasan hidup berkait rapat
dengan pengalaman-pengalaman yang mempunyai kesan
positif kepada persepsi seseorang yang bukan hanya
melibatkan  penilaian  kepada  kehidupan tetapi
merangkumi  pelbagai perkara. Antaranya ialah
penghargaan, keyakinan, kesyukuran dan pengiktirafan
tentang kehidupannya. Sekiranya perkara-perkara ini
kemudiannya dapat dipenuhi, pelajar akan berada dalam
keadaan yang positif. Apabila pelajar dapat memenuhi
keperluan dari segi perkara asas, kesihatan, perhubungan
sosial, oleh itu dirinya akan mencapai kepuasan diri
(Rogowska et al., 2021).

Hasil dapatan kajian mendapati bahawa pelajar
universiti di Malaysia berada pada tahap penghargaan
kendiri yang sederhana iaitu dengan kekerapan sebanyak
209. Berdasarkan kepada kajian yang dijalankan,
penghargaan kendiri berkait rapat dengan sokongan sosial
yang diterima. Hal ini seterusnya berupaya bagi
membantu pelajar untuk menjalani kehidupan mereka
sebagai seorang mahasiswa dengan gembira beserta emosi
yang sentiasa positif (Bum & Jeon, 2016). Oleh itu,
apabila terdapat keperluan yang dapat dipenuhi maka
tahap penghargaan kendiri pelajar berada pada tahap yang
sederhana.

Tahap FOMO pelajar di universiti penyelidikan
berada pada tahap yang tinggi dengan kekerapan sebanyak
308. Terdapat perbezaan dari segi saiz sampel yang
digunakan seterusnya menyebabkan perbezaan dari segi
dapatan kajian yang lepas berdasarkan tahap FOMO. Oleh
itu, adalah tidak mustahil perbezaan ini boleh
menyebabkan perbezaan tahap FOMO dalam kalangan
pelajar universiti.

Dapatan kajian mendapati bahawa kekerapan
tertinggi bagi tahap ketagihan media sosial iaitu 184
menunjukkan tahap ketagihan media sosial bagi pelajar
universiti di Malaysia berada pada tahap yang tinggi.
Terdapat persamaan dengan dapatan kajian sebelum ini di
mana kebanyakan pelajar berada di tahap ketagihan yang
tinggi. Hal ini kerana penggunaan media sosial adalah
bagi mendapatkan maklumat tentang perkembangan
terkini dan seteurusnya menyebabkan penggunaan yang
begitu kerap.

Hubungan yang signifikan secara positif antara
kepuasan hidup dengan ketagihan media sosial
menunjukkan bahawa pelajar di kelima-lima universiti
penyelidikan mempunyai kepuasan hidup yang tinggi di
mana mereka cenderung memiliki ketagihan media sosial
yang tinggi dan begitu sebaliknya. Penggunaan media
sosial secara positif dilihat mampu mewujudkan
perhubungan yang erat antara satu sama lain, membina
kawan yang baru dan meluaskan persekitaran sosial
mereka. Pengkaji berpendapat bahawa penggunaan media
sosial sudah menjadi antara salah satu keperluan bagi
seseorang individu pada masa kini. Hal ini kerana media
sosial digunakan sebagai medium untuk membina
hubungan, mencari sokongan sosial, menikmati hiburan,
mencari maklumat yang lebih efektif dan mudah
digunakan (Ali Raza et al., 2020; Filyntiana et al., 2020).
Manakala, hubungan yang signifikan antara penghargaan
kendiri dengan ketagihan media sosial pula menunjukkan
bahawa pelajar yang mempunyai penghargaan kendiri
yang tinggi memiliki ketagihan media sosial yang rendah
dan begitu sebaliknya. Penggunaan media sosial sebagai
tempat persembunyian daripada berinteraksi dengan
orang lain merupakan akibat daripada penghargaan
kendiri yang rendah di mana ianya memberi kesan kepada
tingkahlaku seseorang individu. (Helen et al., 2021).

Kajian ini turut melihat kepada perhubungan
antara FOMO dengan ketagihan media sosial di mana
hasil dapatan kajian mendapati bahawa pelajar yang
memiliki Fear of Missing Out (FOMO) yang tinggi
mempunyai hubungan secara positif dengan ketagihan
terhadap media sosial. Individu yang mengalami FOMO
sentiasa memantau apa yang dilakukan orang lain dan
seterusnya menyebabkan mereka menggunakan media
sosial secara kerap. Seperti mana yang dinyatakan
sebelum ini, penggunaan media sosial adalah sebagai
salah satu cara untuk mendapatkan perkembangan
maklumat terkini dan memenuhi keperluan sosial mereka.

VIIL KESIMPULAN

Seperti mana yang diketahui, media sosial
menjadi salah satu medium bagi mendapatkan maklumat
dengan cara yang lebih pantas dan mudah. Hal ini
seterusnya menyebabkan pelajar universiti menunjukkan

kebergantungan yang tinggi terhadap media sosial dan
tanpa adanya kawalan yang baik menyebabkan mereka
menunjukkan tingkahlaku yang berada pada tahap
ketagihan yang tinggi. Namun, sekiranya pelajar tidak
mempunyai keupayaan untuk melimitasikan penggunaan
media sosial, hal ini yang akan seterusnya menyebabkan
mereka menggunakan media sosial secara berlebihan dan
wujudnya kemungkinan bahawa mereka akan mengalami
ketidakpuasan hidup, kurang penghargaan kendiri dan
mudah untuk merasakan ketinggalan dalam sesuatu
perkara.

Menerusi kajian yang dijalankan, pengkaji ingin
memberikan beberapa cadangan kepada pengkaji akan
datang di mana untuk mempertimbangkan pengaruh
jantina dalam perkaitan pemboleh ubah, penggunaan
tempoh masa untuk melayari media sosial dan melihat
kepada faktor penyumbang dengan menggunakan analisis
regresi.

